ՏԵՂԵԿԱՆՔ
«Եվրասիական տնտեսական միության և դրա անդամ պետությունների՝ 
մի կողմից, և Իրանի Իսլամական Հանրապետության՝ մյուս կողմից, 
միջև 2018 թվականի մայիսի 17-ին կնքված ազատ առևտրի գոտու ձևավորմանն ուղղված ժամանակավոր համաձայնագրին կից արձանագրության» հաստատման նպատակահարմարության վերաբերյալ

«Եվրասիական տնտեսական միության և դրա անդամ պետությունների՝ մի կողմից, և Իրանի Իսլամական Հանրապետության՝ մյուս կողմից, միջև ազատ առևտրի գոտու ձևավորմանն ուղղված» ժամանակավոր համաձայնագիրը (այսուհետ` Ժամանակավոր համաձայնագիր) կնքվել է 2018թ․ մայիսի 17-ին:
Հայաստանի Հանրապետության կողմից Ժամանակավոր համաձայնագիրը վավերացնելու մասին օրենքը ուժի մեջ է մտել 2019թ. ապրիլի 11-ին: 
Ժամանակավոր համաձայնագրի 1.3 հոդվածի 4-րդ կետի համաձայն` այն դեպքում, երբ Կողմերը չեն ավարտում նույն հոդվածի 2-րդ կետով մատնանշվող ազատ առևտրի վերաբերյալ համաձայնագիր կնքելու նպատակով բանակցությունները Ժամանակավոր համաձայնագիրն ուժի մեջ մտնելու օրվանից երեք տարվա ընթացքում, ապա պարտավորվում են որոշում ընդունել Ժամանակավոր համաձայնագրի կիրառումը շարունակելու անհրաժեշտության վերաբերյալ: Այդ որոշումը պետք է ձևակերպվի Ժամանակավոր համաձայնագրին կցվող արձանագրության ձևով:
Հիմք ընդունելով մատնանշված դրույթները և հաշվի առնելով այն փաստը, որ Կողմերը դեռևս չեն ավարտել Ժամանակավոր համաձայնագրի 1.3 հոդվածի 2-րդ կետով նախատեսվող բանակցությունները` 2022 թվականի մարտի 14-ին ք․Թեհրանում ստորագրվել է «Եվրասիական տնտեսական միության և դրա անդամ պետությունների՝ մի կողմից, և Իրանի Իսլամական Հանրապետության՝ մյուս կողմից, միջև 2018 թվականի մայիսի 17-ին կնքված ազատ առևտրի գոտու ձևավորմանն ուղղված ժամանակավոր համաձայնագրին կից արձանագրությունը» (այսուհետ նաև՝ Արձանագրություն):
Արձանագրությունը ստորագրվել է Հայաստանի Հանրապետության, Բելառուսի Հանրապետության, Ղազախստանի Հանրապետության, Ղրղզական Հանրապետության, Ռուսաստանի Դաշնության, Եվրասիական տնտեսական միության և Իրանի Իսլամական Հանրապետության միջև:
Արձանագրությամբ, մասնավորապես, նախատեսվում է Ժամանակավոր համաձայնագրի գործողության ժամկետը երկարաձգել երեք տարով՝ մինչև 2025 թվականի հոկտեմբերի 27-ը, կամ մինչև Իրանի Իսլամական Հանրապետության հետ կնքվելիք ազատ առևտրի գոտու մասին համաձայնագրի ուժի մեջ մտնելը, եթե վերջինս տեղի ունենա ավելի շուտ։
Արձանագրության ստորագրումը պայմանավորված է Եվրասիական տնտեսական միության շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի №1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ ԵԱՏՄ-ի շրջանակներում կառավարությունը շարունակելու է նախաձեռնողական և փոխշահավետ համագործակցության տարբերակների քննարկումները՝ միտված կառույցի ընձեռած հնարավորությունների առավելագույն օգտագործմանը, գործընկեր երկրների միջև առևտրաշրջանառության ծավալների աճին և կոոպերացիաների զարգացմանը։ 
Ելնելով վերոգրյալից` ՀՀ էկոնոմիկայի նախարարությունը նպատակահարմար է գտնում Արձանագրության հաստատումը  Հայաստանի Հանրապետության կողմից:

